
Ndol muumeen ƈiƴu a refu too a may pexey.Ndaa koy a naanga retaa 

boo yiifum a hodin. 

Bes kaa ta ret no qol Baab Moodu a guuɗaa a ñaaw. 

Yaa ta dameena kaa ta humel o ƥaak soo a caayel na naaq ndaxar.  

Ta fi'ee a refa na fitna faa oleng a andeerna. 

Neene, Moon a fadiid a soƥin ta saayooxaa. 

Mee! o koores, xaye koy a nandta ee o ƴiƴof ole kaa ta moꞌong mir. 

Xaye soom um rabdinooxkaa kuu mosꞌaxamoona fi' no ponu fo ƭomu. 

Ndol a diid boo a sendaa, soo a dalfo faamnoox a yiifaa ne ta fi'kaa 

baa ɓostoox. 

Moon fa Ndol

Ne Moon a soƥtuuna : kaa kungoox,  a nandtaa goƴ, a ɗaap nof ke 

took cerum ke soo a sendaa. 

Ta nand nen refee Ndol fee i andꞌ ina no ƴiƴ, fo ɓel fo o niiw a 

xooxum. 

Roog-o-Roog, tigaa dalfo muukooxit a yuɗnax . 

Neene ta dalfo xeɗoox,na xa ñuxur xa yuɗnooxu, me na Moon ndax 

ta ƴufgiidin. 

- Woꞌ ! xaariites, o yoones tigi, yaal yirmaange fee, andaam ee xan o 

waasanaam ke fiꞌoonga fop no parƴu. 

- Kaa ta fiꞌ nen a baasanit nanum, hii ! waaji yaam xaye o feꞌik jaaniif. 
- O qoye, yirmaam too baa o deɓaam maa saɗaruuma. 

- Xar moƴo saɗar o mat ? posoñ, ndax fiɗel ndax boog o mudnel kam 

foofi. 

Ndax Roog, fi'aam fop boo ta yoq o deɓaam kam o joc yaam kaaga 

waru o taanes. 

Haa! yaag koy keene nu ndiimbaa?Jookanjal ye taxoona boo um and-

tin neene. 

- O poges ,ɗeeti roog boo baa fiꞌ muk keene layoonga yaam o kiin o 

paax oxe refoona. 

- Fat o dam ee keene layoona ee ten o diimbaa,taaga um ɓakandkang. 

Ndol a dalfo ɓiic soo a samin xa kooniit,ndaa fañtee Moon a waxooxin 

a jof no joc olaa. 

Yaa Moon a fadna, a layin ee: fudooxi, meeke. Moon xan um jegit 

mene ke buguuma? 

- Moon! o mbiñ onqe saɗarnooxa, mam yirmandeꞌof fee a roku? 

- Ba fi'aam kaaga; yaam deɓaam o mbiñ o niɓu leeke refee yiif,  

mi o xey ɗomeel no gaꞌ ole soom. 

Moon a doon a layin ee : meeke o fañaa,mene o soƥkaa coonoꞌof. 

No ndak-fo-ndukax, Moon a pok nof cigdu ke Ndol a jolnin kam o joc 

ole. 

Ngir a lal a ndol ee jegee o ndicax no ke ta fi'na, ta doonanin teen xa 

ƈeel. 

Ndol a sipoox a jook a njal a Moon, soo a jaloox. Naaga, ta liit nofum 

ke ,a yo'in a las soo a col-colin boo a mo' kam daaƭ le. 

Yaaga Moon a andu ee Ndol a ƴiƴtaan ; ta ŋat nqol naa a wisdoox. 

Naaga, ta dal fo yiifaa ne ta  fiꞌkaa  boo a doonatin o ɓay oxene refna 

a Ndol. 

Neene, ta nomtoox no mbind Baab Moodu ndax ta andnin ee Ndol a 

daka o fiꞌ naa no yiifum. 

- Baab Moodu a dalfo laamtin ee ndiiki xar refu teen pexey ? 

Baab Moodu a jeg o njaaxiɗ lool na Ndol, soo a laamit a Moon , nam 

a ɓostoortu ? 

O fel yiif a jikooxaxam boo a ñaaƴ took yiifes. 

- Kum bugo lay meene,nam a gartu ndigil? 

- A yuɗnooxa boo um woktin, ta gimnooraam ee o joc o niɓu refu ke 

ta moƴna o saɗar. 

Ndax o rabdinoox ke ta fi'oogaxama taxu um jolnin maa ta layna ee 

maaga a saɗaru. 

Yaaga fop mi a naxaa; um woktin boo ƴut ta retaa soo a fokat teen a 

jalaxam. 

- coo ! Moon, nam sanganto boo keene a yen tookof ? 

Woꞌ o mat, mban o yokooxkaa na Ndol ? Saa-saay faaga. 

- Andiro ee ke ta bugna, kaaga layang ee ten a diimbaa. 

Kaaga faafa, ndiiki nam i mbiꞌkaa boo ndoonatinin o ɓay. Refkee kaa 

naa yooɓkaa, ndaa koy i yoonangaa, mbiꞌ hiɓ leng xan a waagoox. 

Naaga Baab Moodu a fiꞌu, a xooy ƥasil ne fop, da yoon fa Moon a 

mbaaƭik a Ndol. 

Neene Moon a adoox ndax a lalgandaa a den maa ta deɓna a Ndol 

boo ta ret. Yaa da mbadiidna, ƈookeer ka nanditna ne na Ndol. 

Fañteer, kaa da pictoox kam a koƥ ale o kiin-oo-kiin a widaa. 

Naaga a yongu a mbidaa boo ceeƈ ne a yaar too ngaꞌiran. Na lakra 

laa, yaay Faatu, o tew oxe na Baab Moodu, a xet fa goy a laamtin. 

Ta andnin ee, goƭee mene yaam  simniraam fo o ten xatoor 

Yaay Faatu a dalfo xooy yoonum da sag maa goy a jooxin a den ee 

Ndol maaga sagu. 
Yaa da ñaaƴna o ndik, teen a nanu tig a fangoox a soƥ a saaw oo. 

Na ndak-fo-ndukax, Moon a dalfo wuuq: eey Ndol ! eey Ndol !mam 

refo ? 

O ƥiy onqe Baab Moodu a layin ee : 

- Nam o widtaa saasaay fa nandu ne na Ndol soo wuuqan. Ten taxu 

ta gen na fi'noorang kuu feluuna. 

- Kam fa sumu, fo bug i ñof o ndaaw no ten soom damaxam boo 

andatiim ke um fiꞌaa. 

Too yaaga, Ndol oxe a paam den, a gaꞌaa den soo a naang nem. 

Neen a yongtu, a mbidaa, a mbokat coono fo a koɗom too ngaꞌee tus; 

xar moƴu ɗom keeke ? 

Baab Moodu a fuuxan a Moon lool boo a raagooxin yaam kaa sagan. 

Taaga laytun ee : jegaa ñaal ƭik, o ɓisiidangee a Ndol wo'um doonkaa 

hate fee. Moon a jaaxiɗ, a ref no njomꞌandaan yaam naa ta soƥitꞌina 

a Ndol no ndaxar naa. 

Ta daax o joor a waaƭik a ngas alaa a cungik a Ndol. 

Yaam muu ta waagna o reef xan a yeriid. 

Maaga a yongu a fokat gaci, nqeex fo a koɗom. Ye ta inooxna baa 

xaadaa, taaga ƴooku a Ndol ta naang yog , a faamir fo ten. Yaa 
ta,ƴufanuuna Ndol a naang mes nen o hiñ a rok a koƥ alaa. Moon a 

sagoox xa ƥayum a dalfo wuuq. 

Ta lool yaam yiifum kaa gap ke naa cungan, too fop a gar fa Ndol. 

Yaa hap faa fadiidna, teen Moon a nomtooxu maa Baab Moodu ndax  

a cooxit a xooxum. 

Kene a layu ye ta fadna: Baab Moodu, Roog moƴu ɓisiidiim a Ndol. 

Meeke ta refna koy, kuu feloonga o fiꞌaam. 

Baab Moodu a dalfo woot fo ƥasilum a laamit a den nam a fi'kaa fa 

Moon. 

Yoq we ee fat a sutel saax le, lakas waa ee fat a doonel alamaan. 

Ndaa a jega teen oxaa layna'ee fat a waasanel. 
Yaam daɗnee a Ndol no kaa feluuna  soo, itam, ñaamee a ñaaw ake. 

Baab Moodu ee : A refangaa ee we ngupna kaa lay ee ta sutel saate le, 

kaaga naa jegkaa. Naaga fi'u a xooy a Moon,ta jaywaa a garaa. 

Moon a fadiida, boo o xe lay'ina ee fat a waasanel a dalfo lool. 

Ye Baab Moodu a helkaa o lay ke Moon a wareena o fiꞌ, Ndol a dalfo 

fadiid. 

Oleng atiidirand, o ten garanu a xooxum cinj ye ta joktoorna fo yiifum. 

Taaga laytu den ee: Moon fiꞌ ee dara, kaa ta soƥ ee a yiif mbodee. 
Ten taxu muu soƥanuuma um fiꞌnoorin ke buguuma. 

kam meene, Baab Moodu a waasan a den ɗik fop, da yoon a ndetaa. 

Weeke a ndef na Moon fa Ndol, ɗik waa yoonkeerna too sambirkee. 

Laamit ke

1 An layu ee Moon a waasanel ? 

2 Ndax Moon a muja dam a Ndol a ɓisiidin  a Baab Moodu ? 

3 Ndax Baab Moodu simtu alamaan fee wareena o doon  
a Ndol ? 

4 Nam gaꞌto o ñoow ole Moon fa Ndol ? 



O Ƭana xe, Ndol fa Noox

Naata reeƭna reeƭ : 

Naaga Noox a fiꞌu a adin ƥasil ne a sutoox a banj ale ngir a waaƭik 

kaa ta ñoowitna fo ƥasilum. Camaano kaaga, ƈiid ne a xooɗa lool,  

a banj ale a ŋiis boo ndaawatiran. O waa yaƥataa a muɓaa, a ŋatran-

daa a ñiiñ den a belu ke yaam nqeex ƭomu. Took ngeex neene a koɗom 

a ɓaatoox teen a weerin tiiñ den. A tagid den a yuɗnoox, o niiraa 

taaga o njaaxiɗ. Ƥasil naa a loolaa too Noox jegee pexey, a tax ta 

weec a xooxum. Yiif le fop kaa jof na pexey num a fiꞌ kaa baa jeg o 

ñoow. 

O Ƭanna xe, Ndol fa Noox

Kam meene, o Ƭana xe a fadiid a layin ee: woꞌ o mat Noox, xar ɓisiidong 

mene ? Ta doonin ee : kaa i ñaaƴlooxoogu boo mbadiid mene. Naaga 

a banj ale a waastu in mene i ndefna. Me ta refna koy nqeex naa 

mataa war a in fo a koɗom. Ke wodna taa xool ten refu ee i loofa too 

i nqeexe too jegiim pexey. 

O ndimble a jegangaa xan ta faax lool, in mbogu too andaam ee o kiin 

o paax refo. Yaa  fo daan waa boo fa ndiik o faax soom i nanaa na 

nuun. Yaaga koy, gari fiꞌ o waag nuun yaam a cung waagataand, na 

fa nqon i mbaamnooxu. 

Naaga o Ƭana xe a fiꞌu a doon ƥonaxum ke. Soo a layin ee : fo ke o 

goreꞌ aƭaraa fop xan um ƴufgong. Noox, o ten o mat oxaa dam no 

donum a sadaxnooxaa o Ƭana xe. 

Ƭana xe doonin ee xan a ci'in jam, ten fo cegelum fo ƥasil ne yaa da 

yeriidna na banj alaa. Noox a daaɓoox ee xan a ci'a den jam, soo a 

doon teen ee baa o  jeg a yiif a ƭak. Noox ! fop a ndama ee jegiro ngor 

leng, ndaa fat o fexey boo fiꞌ ke layoona. A fi'angaan o feet fa lakra 

gaꞌkiraamo ƴuugaa. Noox a dakoox  o daaɓoox na mboyum ee ke ta 

layna xan a ñoowin. O Ƭana xe oo a gim ke Noox a layna, a damanin 

naaga. 



Kam meene o Ƭanna xe a ñof o waaƭanik ƥaak naa ngir o jeg taaga xa 

pas. Naaga fiꞌu a jang xa pas axaa a mod a den o ƥaak. Yaam kaa ta 

bug o hiɓ a Noox fo ƥasilum ngir o nomit a den na banj alaa. Naaga o 

Ƭana xe a fiꞌu  a fokat a den o yuuƥ a hiɓ a den. Yaa ta ƴutna ta 

roxondoox a den a sag na banj alaa. A toq a meɗu, yaam ƥasil muum 

mbodu neene took xoox, xan a meɗ lool. O Ƭanna xe oxaa gimaa ee : 

ndax Roog ƥasil ne mi a muc na Noox. Ndiidkatee tus yaa da mbugatna 

o yer mbit a sumbik na banj alaa. Ndaa noox oxaa yiifaa ee : nqeex fa 

koɗom a mbaga, lakas naa laykateel. Ndaa ke da ndetaa fop, noox 

oxe naƥnaa baa and ndax xa ƥiy axe ten samee.

Yaa o Ƭanna xe a fadiidna baa rok na banj ale, foofi laa a dalfin o 

fadiid no daɓ. Ndaa Noox kaa ta layin ee daki faaf kam. Ten itam ta 

suur boo no qooɗu kaa, foofi le a daawin na kand,ta layin ee mene 

faaxa. Yaa ta folna den fo yaa da mbidan a ref leng. O ngod onge 

a xooñaa, Noox oxaa dakwaa a cinj no fa layum. Taaga o Ƭanna xe a 

feru a laamtaa ke naa jegiidaa nderum fa Noox. Noox a matandiid o 

donum boo paamum soo a layin ee : nan-gilooxaam apaax o koores. 

Waagiro fod nene, fo nqeex ne i ndefitna soo um xaƴang o retaa ;  andaa 

apaax ke layuuma. Waagiroong o waas o retit neene soo i yoq o ɓor.

Noox a dalfo xawrand a ñiiñ, a laltaa a ñiiñ a beelu. Kaa geenoox no 

ñaam o Ƭanna xe ,ten fo  ƥasilum, a cinj ye ta sutna den na coono. 

Yaaga o Ƭana xe a gimu ee o koorum xan a hodin. Mi fa nuun , nqes 

naa boo ndiik, nu yiifaniraam lakas ndax o ñamaam dong. Nuun 

ndefu yoon faaxaƭaru too ñak o ñuxur. O xuu na widaa o paɗ baa xet 

fa wo, fat a dam boo ta xiis. Ndaa fat o and ee : o yeng a jigid-jigid 
roog a feed. Kam meene, Noox a jeg kersa lool a ndeerum fo o Ƭana 

xe. Teen a laytun ee: i ñaamkirang, ndiiki i mbaaƭik o kaaxate, ndax 

i and oxe jegna ndigil.

Kaa da tiimaa rek, Pis a fadiid fo o ŋakkelum xey yaam nqeex.  

Ta ref o haahate eetand oxe, Noox a layin ee : baa yeraful kaa jeg ke 

xewna meen. Kaam bug o hate tig, soo a wetandwin ke jegna fop. Soo 

Pis a doonin ee : yoonaam teen yaam oxene jege yirmaande fa leng 

na mi, gaꞌaa ne nanduuma. Ngir saƭkand a keenum, Noox ee :  

i cung o kaahate o lakas. O Ƭana xe a dakoo jeg yaakaar ee warkafu-

laand. Na ndak-fo-ndukax, Mbaam a fadiid, ten oo a ŋak boo, cerum 

ke fop a uut. Yaa ta layeena ndaawir ne kaa fool a lay a noox ee: kum 

nu cungaa na ñaam oxene ? O kiin o ponu o oxey oxaa jegeerna yir-

mande fa leng, naf xa ƭong fo doon meɗu soom a reftu meen.

Meene, Ndol a fadiid fo nofum ciig fo a lasum a taƥu. Naan gendum, 

Noox a wetandwin ke guutuuna ndax ta cooxit teen o gaꞌum. Ta dalfo 

laamit a Noox ee : nam o Ƭanna xe a fiꞌu boo a ɓisiidong na banj ale ? 

Noox a doonin ee : kaa ta cokrand xa ƥiy axe tookes, a hiɓa in. Yaa 

ta ƴutna, teen a roxondooxu in, a joot fa in boo a fadiid na banj ale. 

Wo fo xa ƥeef axe fop a bufu jaf leng, nam kaaga a waagoortu. Na 

ndigil, a goma kuu refna boo  ta xelkaa o ɓissid a in na banj ale. Ndol 

ee : fat o Ƭanna xe a numit a Nooxiin maa ta xotitꞌina den soo ta 

xateꞌkaa. Naaga fiꞌu a hiɓatin a den, a ɓis a den boo maa ta xotitꞌina 

den. Ta fiꞌ neen o Ƭanna xe oxee bug o muc no pexey ke na Noox. I 

ndeef boo and me njaf a fakkitkaa fo xa ñaaƭ.

Yaa ta doonna den a lanq Ndol a layin ee nam bugto, njiƈax mbaax 

oxey. O Ƭana xe a lay a Ndol ee: ke layoona kaa nandit nen o layaam 

ee saaƈ ke a njega laalo. Took ke fiꞌananuuma fop, o ñaamaam soom 

a xenyaꞌu, ndaa a ndok, o yaalum na feꞌaa teen. Naaga o Ƭanna xe a 

doonatin a den took xoox laa, a adnir fa ndol da mbaaƭik saate faa. 

Yaa da mbodaa boo no nqel naa, ta jeg oxaa xooyna o Ƭanna xe a 

yegnin ee sabab a roka no mbindum. O Ƭanna xe a doonin ee : ñof-

taam, xar roku no mbindes. Ta layin ee : o ƥeef o ndew jiru. Ndaa kaa 

jeg o njaaxɗan kam jir le. Ke refna teen, leng soom waagu waadin 
jangaru fee, ta ref wiil Ndol. Aah ! yaaga koy i ngidim o yaal oxe yaam 

Ndol yoontum neene. O Ƭana xe a dalfo simit xa ƥox axe a sutiidel 

ndax da ndam a ndol yaa ta bugna o ƴuf.

Ndol a ɗeet baa and ee o Ƭanna xe tookum a jofaa, ta dalfo xemband 
a keen ake. Maaga a laytu o Ƭanna ee : kene refu ndabidof a ndeeres 

fa wo. Roog a anda ee a refꞌangee mi Noox a ñaamong a ñaam ƥasilof 

ne. Ye xa ƥox axe a ngariidkaa, Ndol a naang mes kam a koƥ ale. Ta 

lay fogum waa fop ee : ke Noox a jofaƭaraa fop o ƭanna xe a yoonaa. 

Ta fiꞌ ee o Ƭanna xe rabdee a Ndol ndaw. 

O Ƭana xe a muukit ee : « oxuu hodna rend boo mbaan ta malong, 

koo jambel ndaa fiꞌino » 

Laamit ke 

1 An eetu hate ndeer Noox fo o Ƭanna xe ? 

2 Nam ndol a fiꞌu baa mucil o Ƭana xe na Noox ? 

3 Haahate fodnum Noox a laamtu ? 

4 Xar a nax aleeke a ɓaatong ? 



Caate ƭik kaa siidooxna



Maam Jeen Saar kelfa fa maak a refu no saate cosaan fa ne'e Mboltooñ 

na paan ale Fatik. Roog a ci'aan gon, fo lanq yaaju, ƥasil fo cegel mayu. 

O teem Diiboor a refa o piifiꞌ paax, a and tig too a ñak caaxaan. 

Ye da ndolnirna boo ta ṕaatin, Roog a ci'a den siid. Aadama fa Awa, 

o koor fo o tew. Ndaa da yaroox a njeg jom fo ngor. Mosee nqaajoor, 

fop a anda a den no niw kelfa. 

Boo neen Aadama a refu o fes, Awa o toog. 

We ndimna den a lay a den da nanoor, 

a mbi'aa leng, a yegooraa too da mbañ o mo'ir. 

Ɓaatnee dara, ye Awa waajaa dolook a Njulbeet, saate fa maak no genand 

ole Ñaaxar. 

Bes fee no muur ale, o fog ole a asin ee: 

baa o sutooxaa too asooxiro, too baa ñimatiraa fo seemirof. Elimaan 

fee a inoox, a yoorooxin, a xeɗanin. Faap-o-tewum a kañin lool. 

Aadama a yunga lool. Muu ta fodna, oxe xalaataa, ndaa lee-leek ta 

ɗeetkin da ndiisoor, a yungatoor 

Caate ƭik kaa siidooxna

Xa kiid xa mayu a mbaana, Aadama a ɓasla lool ndaa ƥasilum a maaka 

nen oxe no siidum Awa. Ƥasil ƭik ke den kaa da ƭeetraa, a ndetandraa, 

a ndimle'iraa. No caate ƭik ke, fop a anda ndokoor ne da ñoowaa.  

Boo ta tax wiin we a laalaa den. Boo da laqwaa, we ndimna den kaa 

nqooyaa  fop, maak fo xa teɓ, goor fo rew no xet. Kelfa fee a lay ee : 

saƭkandyo o fog ole, mbexeyyo njeg bes faa nu nqetaa. Caaci Diiboor a 

wetanda nuun o njiriiñ no mbokatax a doon teen a lay ee : 

baa nu yaq o jeg ole nuun too nu mbañ o nqeefir. O nqool a doonu 

taaga rek, caaci Jeen a laqoox. Saate fee a may muut fo wiin, fo 

genar, o fog ole fop a teew. 

Oxuu refna a seede paax no ten. Weeke a layaa na jiko'um, waana no 

njambaarum, lakas we no ngorma ne a ndeer den. 

A kom ale fo sadax fee, ƥasil ne Awa fo wiin na saate den fop a ndeeta 

a Mboltooñ. A ƭeetlooxa ne Aadama fo Awa a siidooxitna naaga ƥasil 

den a siidooxtu. Fop a mbog falay fa leng fee : fat ta siidnoox caate  

ƭik’ in ke. 

Ndang o ndang 6 29



Kelfa ke ndef’ina no moofand olaa a laya ee saate fuu refna fat a 

xooyit o xet. No feet olaa, o yaal saate fee a fokat mal nen xa caaƈ 

axe, mbootaay no rew we, fo daayira ke. O xet ole jegit no nqel  maak 

naa. Ye da njangna o ñuxur, a eet o lay no siidnoox ne ndeer den fo 

Njulbeet. Xa caaƈ axe a lalit o ɗaay den, da ngumnoox ngir keene a 

jeg. Yaa Nafi fo Baab Moodu a laamta o njiriiñ siidnoox. Abdu, Eli-

maan fee a doon a den ee : 

cooxtir xa ƥay oo, a yoon fo mbog a keenooƭ. Yaa Roos fee adooxanna  

mal ne no  rew we a lay ee : 

kaa ataa a ƥaatax no rew we. Xamad o puul oxe fo Yaande fee naa 

laƴaa, a lay ee : 

siidnoox a waaga o yaajand a pokatax no we laagi’na. 

No pakit alaa jeetaay faa, o kiin-oo-kiin a jaɓa o ɓek o ɓayum kam 

calel ke. 

Ye Yaal saate a muukaa jeetaay le, a laya ee : 

qeet ke, diine ke, taayira ke, maak fo xa teɓ, goor fo rew fop mbogun. 

A sima mbooloo ne fop, a gidim a den, o kiin-o-kiin a xeɗ no ke ta 

gimna. Soo ta dalfo weg o xooy ole. 

Naaga, Yaa Ngenar a doonin ee no jeetaay feene da soƥu den. Ta 

ɓaat taaga ee : daayira ke, mal ke no rew we, xa caaƈ axe fo we njegna 

laag fop a njaɓa. Simaam a den da ngumnoox, a saƭik too a yoon, a 

yaajand fop. Ye da ndiisooraa, taaga ndamu bes fogaaw a dakooxii-

dangaa ngir da ngeenin siidoor ne. 

Caate ƭik ke nanoora no bes fee da mbiꞌkaa xew fee. Bes fa maak a 

refkaa yaam caate maak kaa njegna cosaan ndeerun. Wiin we fop 

owe mbaajan kam hookom tadik ta fodu. Saax nuu refna a cooxta baa 

ƴut xaaliis fa mayu ndax da topatoox ñaamel ke fo ke naa yerkeel. 

Xa caaƈ axe a sipa a siis ake fo baas ke, a pamb ake, rajo ke fo kuu 

warna ret no xew fee. Kelfa ƭik ke a lulta yegnit no kelfa caate lakas 

ke no we na yegaa o nan ole. Oxe maat ne a xebilna a wara o teew. 

Yaal xa cangand axe, diine fee, meer ke no genand ole fop a mbara o 

teew. Rew we a njikka piis nandu, a ño’a den, a maaroox. Xa caaƈ axe 

it a njega  tikoorik anddiloor no caate ƭik ke. Owe  mbaajaa na kim 

ake, no njom ne fo mbec onqe. Caate ƭik ke, a njila kam maak we, xa 

teɓ axe, no rew we fo we njegna laag. Ndax da ngeenoox ɗaap ne bes 

fee. Yegnit ne a fada no luuma ke fo rajo ke no genand ole. Kelfa ke a 

laya wiin we ee da yoon fo yar, fo o muñanir, a yaajand fo genar we. 

Fogaaw fee oxe joprit fo bes fa maak fee fop a cuungoogna. Nqes teel, 

wiin we Mboltooñ a ngeenna baas ke, a sip a siis ake no nqel naa. Mal 

ne saqna a ñaaƈin ale, a mbara naak ke. A ƥisiida xa saaku maalo xe 

fo ke ta yoonitna fop oxe sipe. A pamb ake owe mbakaa, rajo le gimaa 

wiin we ngaraa. Saate fee Njulbeel a ngumna a sareet ake. Goor we 

fo rew we a ndokooxa boo a moos. Sooda gadooxa ndokiꞌum, a jang 

xa bekiꞌ um, Paate a rokooxa sabadoorum, o ƥiy onqe ten a ɗoxan. 

Awa a ɓaat o serit gentand we : da yoon fo yar, o teey fo a keen a 

mosu. 

Ta doon teen ee : 

Baa oleng a xasrel, baa oleng a qicrel, baa oleng a garit coow. Fop a 

ŋaay na sareet ake. Awa adoox, a rok  no wotoꞌum, ten fo o korum. 

Sooda fa Paate a yoon fa den. Ta adoox, a retaa Njulbeet, a sareet 

ake fop a ndeepatir. A pamb ake owe njiinaa, a ƭat alaa xumb lool, fo 

ut olaa jof took. Saate nuu da njoonna, fop a suutoox a ngidim a den. 

Ye waaxtu xarɓaxay a mbadna, taaga wiin we Mboltooñ a mbadiidu 

no nqel ne. Wene a mbokit a sareet ake yoora taxar ke. O woto le 

Awa a fiipaa took, owe na sareet ake a mbuuqaa.Saax le fop a sutoox  

a nqetooxaa genar we.  

Xa caaƈ axe a ƈufaa o saax-oo-saax. Kelfa ke a sipaa a ndetaa a 

ngaraa. Fop a ƭaay saate fee a xumb. Oleng nanatee yaam soow mayu 

le kam saax le. Kelfa ƭik ke no caate ke a nqetoox meer fee, a ngidmin.  

Ye da ndokna no lang ole rek, mboolo ne fop a inoox a ngeenoox.  

Ta yoɗ o ɓayum a simnin, wiin we a ndalfo moof.O kawul oxe lay no 

rajo le ee fat fop a moof too a naan-giloox ndax jeetaay le a ropel. 

34 Ndang o ndang 6



Fop a nomtoox no moofand den, fop a naang yereng. O kawul oxe a 

xeɗaa mboolo ne da nan-gilu too oleng a fañ o yaq jeetaay le. Ta xoo-

land a ñaaƈnooƭ ale no bes fee. A laya ee elimaan fee na  eetkaa 

xeɗan mboolo ne. A ƴutangaa, Baab Laatir fa Awa na laykaa. Meer 

fee no genand ole fo tuleer oxe maat ne naa mbaakitkaa o layaa. A 

ndeer falay no weene, xan a jeg xumbaare : a pamb, a kim fo a lalit 

cosaan. 

Ye ta ƴutna, elimaan a simit o kiin-oo-kiin a xeɗ no diineꞌum. Na 

ndak-fo- ndukax,ta xeɗan mboolo ne. Ye ta ƴutna, Baab Laatir a 

simin fop. A dalin genar we, a lay it o ɗaayum fo o njiriiñ onqe siidoor 

ne. Ye ta ƴutna a pamb ake njiin. Ndak-fo-ndukax,  Penda yaal laag 

fee genna a Mboltooñ a jibin a kim fo o ñuxurum o felu. Fop a inoox a 

yuukin. 

Den fop no we layna, o njiriiñ siidoor ne. O tuleer oxe a laya o ɗaayum 

no nqet onqe. A daɓooxa ee xan a lay xa caaƈ axe a  ndimle'el. Oxe 

maat a ngebilna a kaña kelfa  ke no caate ƭik ke nqetna. Ta ɓaat taaga 

ee a ñaaƈin ale a refa kaa jaɓna laalel. Paam no oxe maat ne a xe-

bilna, kelfa ƭik ke a lalta  siidnoor ne den. Da cooxtir teraanga.  

Oxe Njulbeet a cooɗ oxe Mboltooñ a saxal a mosu alaa jegna o and-

diloor misaal jam fo xiiwal. Oxe Mboltooñ a dakoox a cooɗ oxe Njul-

beet pay ndiwee naa na laltaa jam fo a ƥaatax. Mboolo ne fop a mbox. 

Miñee rek, mbokatoor nen  xa caaƈ axe no saax luu refna a ndokiid 

kam o lang ole. 

A laaltiid tiyaatar faa tekitna siidoox ne. xumbeel fee a ɓaat o dal : 

giigiim we, o ɓayin ole,yaal a tiiti ke, feefec we njaƥatiraa o lang ole. 

Ye waxtu fa ndaɗkandeer fee a fadna, a put ake fo yerel ke a lastel. Da 

mbutoox boo a ngiñ da  tay yoo'nax lakas no siidoox ne a ɓaat o jeg. 

Mboolo ne a ƥaat o nqet na diiboor fee no mbuud njom maak. Jaalgi 

mbir ne Njulbeet fa Ñoxor fee Mboltooñ na mbalakkaa maafir. Yaa 

waxtu nahik a mbadaa, o lang ole may muut fo fuufuud. We yoonna  

fa Jaalgi a ndokoox toki kaa njegna fotoꞌum. We yoonna fa Ñoxor 

neene itam. Da moof baa ƥaatin miñu, Ñoxor a fool, a pamb akaa 

njiin, o lang ole mbuuq. Yoonum we a mbidin. Oxe laatooxa, a 

humnoox xa nombo, a laxasoox pay ndiwe. 

A letna a seeŋoor ale, da ṕaxan njuƴax.Ta wid o lang ole a fecaa, a 

gar no gawul we. Ta tuus, a kañoox, a dalfo nomtoox no calum 

Jaalgi dalfo fool, a yoɗ xa ƥayum, a lamb ake njiinin. Ta gasdiloox, 

yoon we ten a yuukiidin. Ta tuus, a saac a eetit no teex ke ten. Ye pir 

teɓ ke a maafirna baa a ƈut. Ye timis a matiidaa, o qaaxate oxe a fiip. 

Jaalgi riñin, da sookoor, a mbufir. Ñoxor a ɗaptaa, a adoox a lang. 

Xa buuq axaa a naang kurr no lang ole. 

1 Ye Awa dolookna  a Njulbeet , nam Aadama  a fi’u ? 

2 Nam caate  ƭik ke a mbi’u baa siidoor ? 

3 Xar fokatu  caate ƭik ke boo ta tax siidoor den a yooɓ ? 

4 Xar nu ndamu no siidoor no caate ƭik ke ? 

Laamit

38



Fa yar caaci



Baab Waagaan fay kelfa fa maak a gen saate faa naa layeel Laandaan 

a sinig. A jega rew nahuk fo ƥasil ngoor fo ndew. Maye ref’u o tewum 

o ƭikandeer ndaa jegee a ciiƭ. A kag a ref’u a fongik o korum. A jaɓ 

calel no mbind fo na koƥ. Saate fee fop a yaawan yaam o jaɓum.  

Ta ñaaƴaa ndax ta xenɗanel, faap Waagaan it a cooɗan teex. 

Ta miñ na tolax alaa too jegee o ƥiy.Rew we ta gendritaa a naxwan, 

a ñu'an ee kaa sik. A fi'angaan ta rok kam a ndokum a loolaa boo jegkatee 

xa koonit. Faap Waagaan a layan ee « muñi, o xuu muña o muuƴoox » 

Fa yar caaci



Da moof boo ñaal leng, Maye ɗaan ba fal o saq, 

Tig a fod took a ne'aa gonum , a damin ee « xa no jeg o ƥiy o ngoor o 

xaa roog a miñinna meen too ta jeg barke ». Ta diid, a fool a inoox 

ndaa ga'ee dara. 

Ɗaanatee boo mbeet ne xool. Roog a feed ta wetandooxin  a faap 

Waagaan, ta layin ee: fat yiifof a mos rek. 

Ye da fi'kaa o hiid, Maye a jeg o ƥiy o ngoor. Saate fee fop a nanin, 

mbind ne may muut fo wiin.  

Nogoy seereer oo, faal oo, fulane oo, fop a lalgandin teex kaa taxna 

o ƥiy onqe a ñoow. 

A jeg teen o xaa lalganduuna ee : « fat i mbaaƭ  poofi kas ɓetuu ƭik,  

ƥogin o ten ñaal tadik ». Faap Waagaan a ne'tin a Saangooni xaaritum 

fa leng. Kaa fadna o nqool o muum, tige cooweel kam saate fee. Fog 

we ngaraa a ngidman a nqeɗanan. 

Maye a jeg o ɗaay o maak fo yaakaar. Saangooni koy,  Kaa mos,a mot 

o koor taa  yaxig. A loolaangaa  ta waxwin, a jirangaa ta ɓis no mbind 

dogtoor. Caaci Sanu, a inoor no teeru kaa ee kaa bug o ɓis a saangooni o 

ndakaaru a ɗasnin maaga. Maye lool boo a kidum a yaxig yaam yiifum 

a ref no xa teƥandoong axe naa nguuɗeel. Faap Waagaan a waƭanin 

yetax a cooɗin teex kaa mucluuna ndax yaa Maye jaaxiɗkee.  

Ye da ndetaa, yaa Maye a duxdanin na tagid ale, a xuuy o liir no 

payum. Maam Sanu humin no ɓayum o ñamaak yaam a fañaa ta diilwin. 

Ye ceeƈ ne mudkaa, o oto le fadiid o Ndakaaru. Da mbudoox a nqot o 

oto deɓ, ta ɓis a den Waagu Ñaay. Da mbadiid, mboƥ ne fop a ƭeetaa 

Saangooni. Caaci Sanu a cooɗ a den ɓanaana fee ta jikan’ ina den na 

ƭat ale ye ta garaa. 

Waagu ñaay a ref o genand o maak, a may lool xa qeet fo cangand. 

Nqes ne, Astu xot xa beki’um a yoon fa abdu fee maagum da njangik. 

O genand ole may coow lool ndaa a cang a fadangaa ga'katiro o 

ndeɓandoong o leng. We lagadi’ na sax, goor oo, rew oo, fop a nqes 

a njangik. 

O jangand ole Astuyiin koy, o hiid-oo-hiid Samba naa  adwaa, too sax 

o ɓayum ole motee. 

Ɓoƥ ne fop kaa njangkaa, ndaa caaci sanu jaɓee Saangooni ret sen.  

O xaa ñaktuwaa rek ee mes, boo roog a yaar. 

A gatiidangaa, a roɗig. Toki’um a nquuyoox. Wiil le ten a sax nip too  

ɓogooxkee muk. A put ale a diƈange mbaat a cu'ax ale Saangooni a 

ɓeed no ɓayum na tegeƴ ake. We mbind ne fop a ƭeetraa too o leng 

saɗiran o lay dara yam caaci Sanu. Fop a ndalfo mbodin. 

Saangooni fi'a meen o hiid, kuu ta fi'na a fela caaci’um. Jangnaan, 

aqatinaan boo kaa jelna xa kiid xa tadaq. Roog fuu feedna ta jom’an-

daa mbind ne, a ñagadila mboƥ ne. A jeg o xaa na naxwaa ee  

« o hudangaa mbaal boo ta giñ wo a eetkaa o gom ». 

caaci Niini a nafin baa fe'nin na ndokum, a xes rek a ɓisin no daara 

faa siñ Moodu. 

Jawrin fee siñ Moodu a cooɗin a safe, saa fokatin fa yaa Aysa ndax 

ta dalnin. 

Yaa Aysa o xaa mokinna alxuraan oo too a waag a pind. 

Daara fee kaa mayaa muut fo xa tongo, goor fo rew o xuu refna a niiraa. 

We andoona ee kaa lagadi a njeg o xaa naa ɗeetaa den ndax o we 

ngoorgoolooxaa na cang ale. 

O yaar oluu refna siñ Moodu fokat xa tongo xe, da nqooland daara 

fee. Den fop da njang baa mbagiɗ ta xaƴ a den. 

Saangooni ñaal ƭik a xesu, ndadkandeer naa ta xot a ƭatum a ret 

Pikin. Ñaal ƭik too fe’iideer no mbind naa. Fop a njaaxiɗ, caaci Sanu 

a ying baa ɓaatin ee dal a lanq a meeñ. Gentand we a asan boo ta muj 

o ricoox yar fa mbonu  fee ta yarna a Saangooni. Caaci waagaan a 

jaaxiɗ lool, yaam ke Saangoone a nanaƭaraa fop mosee o fe’ a koƥ. 

We no mbind ne a mbid baa nqij, a mujat o yegnit na rajo fo tele.  

Yaa roog a feedaa yaa Maye nan yegnit ne. Ta dal fo wuuqaa boo 

mbind ne may fo wiin. O xuu refna lamtaa ke jegna. Faap Waagaan a 

lay ee : « Saangooni mo'u o Ndakaaru ; fop a loolaa. » Ta lay a den 

ee : « tiimyo yaam teen nu mbaagu and ne nu mbi'kaa ». Ta rok na 

ndokum a ɗeetnu baa ɓaatin a sutooxiid a lay ee : «i ngidma roog 

yaam xan a feeñ a felangaa roog ». Gend we na yaa Maye a njiicraa. 

Faap Waagaan fo yaa Maye  a mbaajan o Ndakaaru. 

A kaar ale da ndokna  a ñofa lool ndaa kuu ta ƴufna da ngeefin yaam 

kumpa fee da ndefitna.Ye da mbadiidna baa ndok no mbind ne rek, 

xa lool axaa a mberatin. Oleng talee simnir, ndaa Baab Waagaan oxe 

nomtaa den na roog. 

Caaci Sanu waagee o ƴut yaam a sed ɓot, andee ke ta warna o lay. 

Maam Satu a laytooxaa nen o xaa naa jafraa baa fakit no jambaa a 

Baab Sanu no mbaamir genar we. No ndak-fo-ndukax, o koor o leng 

a rokiid a yoon fa Saangooni. Fop a inooxandoor, fop a lalit o ɗaay o 

maak.  

Yaa Mahe a laxasoox a Saangoone a sendaa. O koor oxe a wetandoox 

ne ta soƥtuuna baa ɓisin no mbindum. Ta lay ee : « xa caaƈ axe ndiiki 

kaa njeg sañ- sañ too fop mbarun o ndeef. « Baab waagaan a gidim o 

koor oxe, a lay a den ee kaa ɓiskaa  a Saangooni yaam o seereer kaa 

lay ee : «o fegoox moƴu o faƴoox. » 

Timis, da ngirandit o Ndakaaru, ye da mbadaa Laandaan, ta ref ndeer 

o yeng. Baab Waagaan a lay a yaa Mahe ee : « kaam bug o waasaam    

boo um jasnoor fa Saangoone. » 

Yaa Mahe a layin ee : « mi de mosiim o guutatir fa wo na fa lay » 

Baab Waagaan a doonin ee : « kaam  bug ta jang, a wat no mo’, a ref 

tig nen fop. »  

Yaa Mahe : « ahakay, ndaa xan o ɓogdin boo ta muc na saytaani.» 

Ye Saangooni a garna, ta layin ee : « Saangooni gorgolooxi, o bugan-

gaa o niwel koo fexeykaa boo Baab a jal. » 

Ta doon teen ee : « Saangooni, ye mo’oona , mam fe’oogo fo xar 

ñoowtoogo ? » 

Saangooni a layin ee : « ɗuga taabul ake fe’oogum sadaxnooxaa ñaamaa. » 

Baab Waagaan a dam o don, a dam no ɓay ole a ret na daara Baab 

Seex. O we soƥ xa taalube a ndeepatir, o xuu refna a saq a aluwa a 

jangaa. Baab waagaan a layin ee : kaam bug ta mokin a qaaj a eetaand 

ale boo o hiid ole a fagaa a neew –neew. 

Baab Seex, o siriiñ o cegu o and na cangin o njaaƈ. Kaa beroox fa 

Saangooni, a neexlan, boo a merandin xooxum. Ta laamtin miñu saa 

sogin o coox oxe adooxanna daara fee. Maalik a dalnin a bindanin 

eetaand a fokatin fa Ami ta dam.  

Ndikee Saangooni o xaa felna yiif a refu, kuu ta bindaneena nqes,  

kirand naa ta moknin. O xe adooxanna daara fee a waastin yiif 

apaax no eetaand ke. Da moof boo Saangooni a ƴuf ñaal tadik. 

Baab Seex a yegnin a Baab Waagaan, ta sum boo, xa caaƈ axe mbi-

din baa nga’in. 

Ye ta fadiidna, ta huñ o ndoki nqe, a fadin xa nombo boo ta ɓiic.  

Ta wegel kam a ndok nqes boo kirand soo a ɓogtel teex, a cooxel a 

yer. Saangooni a moƴ o farloox na cang ale.  

Ƴufatee a fokat teen a ñof o moknaa. 

Daawee sax o hiid, ta paang a qaaj a eetaand ale baa mujat o ref  

« Jawriñ » ne na Ami. Kom leng, Baab Seex a liiƥ xa taalibe xe fop 

ngir o fog no qicir. Ta jil a Saangooni, Ami fo ɗik waa njegna laag : 

Daam fa Kodu. Yaa Sooda a ref yaay daara den, a ɗiisan a den ñira 

mosu ngir o jook-a-njal a den. No waxtu caañaar, yaal xa and axe a 

moof ngir o nannoox a den. 

Ye Daam fa Kodu a njangaa, baas fee o xe soowaa yaam com ke fo xa 

lool axe. Ami itam a rokiid fo feemum, fop a ƭaay lool. 

Ndaa, ye Saangooni a fadiidna baa fer fo ñuxur o felu le, Baab Waa-

gaan a inoox me ta moof’ina yaam sawar. Ye fop a njangna baa ƈut, 

Siriiñ we a nga’rik diir saa nomtooxiid. Da lay ee : «Saangooni jangu 

o ndam onqe. Kodu a reef teen fa Faati, a ref na daara fa lakas,  

fop a cooxaa den neexil » . 

Baab Seex a motanda yeene Baab Waagaan na Saangooni boo ta 

gidmin lool. Ta diisoor fo ten ngir a bug ta jangik ekol yaam oxe rokaa 

na xa kiid ɓetaa ƭakum. Baab Seex bugee tus na ekol ndaa Baab 

Waagaan a andanin ee jamano kaa laacin. Na tening fee, Saangooni 

a rok ekol, ta bugin lool, yiif le a fel ta ɗaay teen. A liiƥ ake fop, o ten 

naa adooxaa, fop a ne’an. Saangooni a fi’ nen a jini, no xa kiid xa 

tadaq ta paang a kalaas a teɓ ake.  

O hiid nuu refna, ta cooxel neexil no qicir ke o ten fo o elew olaa 

ne’eena Buso. A liiƥ a pagtiind ke fop, boo na bak, a faafa den baa 

yoon fo kañel. Maat ne Senegaal a ɓisin kaltaa saax ta aqatooxik o 

and no kaa jofna na baadin. 

Saangooni a rok a abiyoŋ baa ret kaltaa saax too jegee galaŋkoor fa 

leng. Jegafulee sax o hiid a saq o ñoow ole fo coxla’ ke no mbind ne 

fop. Gend we na ya’um a muj o ndicoox yaam kaa ñagadiloogu a 

ya’um. Saangooni, we ta fogtina kalaas boo no duɓaaɓ we sax o ten 

waagu den. Ta muj boo saate ke kaltaa saax fop a njaaxiɗ no andum 

no kaa jofna na baadin. Ye cangum a mbagna maat naa a ƭaay no ten, 

a cooxin calel paax ta xañin. 

Ye ta eetna o gar, ta coox a faapum, yaa Mahe fa Baab Seex paas 

Maka. Yaa Mahe a wetandoox fa lay no siriiñ oxaa : « o leng a refkaa 

too xan a xuuɗ xan a barke ». 

Ndang o ndang 6 51



52 Ndang o ndang 6

Laamit

1 Ye Saangooni a rimeena, xar a nqalaatu ngir ta ñoow ? 

2 Xar naa laltaa na betandax ale ee Saangooni kaa ɓoow ? 

3 Xar naa laltaa ee Baab Waagaan a jega o and ? 
 
4 Xar nu nqottu no kaa jofna no ya rye nu njangna me  

Saangooni a ɓeerna fop ? 

